
تأليف: حسن اوموداوغلو
	آرژانتين
	بو اؤلكه​ ايلك دفعه اولاراق اسپان دنيزچيلري طرفيندن كشف ائديلدي. يئرلي خالقين اوزرينده گوموش بزك اشياءلاريني گؤرن اسپانلار، بو اؤلكه​يه «آرگئنتينا« (گومش اؤلكه​سي) آديني وئرديلر.   

	آفريقاي جنوبي(گونئي آفريقا)
	1488-جي ايلده پورتاقال​لي دنيزچي «دياز» طرفيندن كشف ائديلميشدير. سيّاح، بورادا  شدّتلي توفانلارلا (فيرتينا) قارشيلاشديغي اوچون بورايا «كابوتومنتوزو» [توفانلار بورنو (دماغه طوفانها)] آديني سئچدي. سونرا همن اؤلكه هولند​لي​لرين الينه كئچديكده، «كاپ//كيپ» آدي ايله مشهور اولدو. بير مدّت سونرا «ساوت آفريقا» (گونئي آفريقا)آدي ايله تانيندي. يئرلي خالق ايسه، يوردلارينا «زوْيد آفريقا» دئييرديلر. بين الخالق تشكيلاتلاردا «ساوت آفريقا» دئيه مراجعت ائديلير. قاجاردؤرو ايران سندلرينده «زولولاند» كيمي قيد ائديلميشدير. آفريقا سؤزونون معناسي بيزه بللي اولمادي.

	آلباني
	ميلاددان قاباق​كي دؤرلرده «ايللئريا//ايللئريوس» آدلانيردي. اصلينده ايليري خالقي​نين آديندان آلينميشدير. بعضي دؤرلرده آلبانيايا «شئكيپري»// شكيپني»ده دئييلميشدير. دونيا خالقلاري آراسيندا «آلباني» آدلانير. بو ايسه «آربئن» و «آربئني»خالقي​نين آديندان آلينميشدير. «آرب» سؤزو يونان ديلينده «آلب» كيمي قيد اولموشدور.. توركيه توركلري بالكان ياريم​آداسيني فتح ائتديكدن سونرا بو آدي عربلشديرميش و «ارناووت//آرناوودلوق» فورماسيندا استفاده ائتميشلر. 

	آلمان
	«آله مان» آدلي خالقين آديندان آلينميشدير. آلاماني كيمي ده گلميشدير. رشيدالدين فضل الله همداني «آلامانيه» فورماسيندا وئرميشدير. آلمانياليلار اؤز اؤلكه​لريني «دويچلاند» آدلانديريرلار. دويچ (ملّت ،خالق) لاند (يئر، اؤلكه) دئمكدير. بعضي قديم منبع​لرده «پروس» كيمي ده قيد اولموشدور. او ايسه «يئني//تزه» آنلاميندادير.

	آمئريكا
	مشهور دنيزچي كريستوف كولومب  بو اؤلكه​ني بير حصّه​سيني كشف ائدركن، قيزيل​دريلي اهالي​سيني هندلي​لره اوخشاتديقلاري اوزوندن بو يئرين آديني «اينديا» قويدو. 1502ـجي ميلادي ايلده «امريكو وسپوچي» طرفيندن كاميل شكيلده كشف ائديلديكده بو اؤلكه​يه«يئني دوينا»، (يئنگي دونيا) دئييلدي. سونرا، مشهور جوغرافياچي مارتين والدزمولر طرفيندن «امريكو» وسپوچي​نين خاطره​سينه «آمئريكا» آدلانديريلدي. «امريكو» ايتاليان ديليدن گلسه ده منشأي آلمانجا دير. آلمانلارين «هايم​ريك//هانريك» سؤزو آورپا ديللريندن «هانري//هنري» و ايتاليادا «انريكو» شكلينده ياييلميشدير. همين آد اسپان ديلينده «امريكو» كيمي ايشلنميشدير. سونرالار آمئريكا فورماسينا دوشموشدور. معناجا « يوكسك رتبه​لي، گوجلو سوْي، ‌گوجلو طايفا» دئمكدير. عرب منبع​لرينده  ارض جديد، برّ جديد، توركلرده ايسه يئنگي دونيا//يئني دونيا آدلانير. «يانكي» آدي ايله ده مشهوردور. فراسيزلار «اتازوني» دئييرلر. بو سؤز اصلينده ائتات ـ يونيس سؤزوندن​دير. بو سؤزون معناسي؛ بيرلشميش شيتات​لار//بيرلشميش ايالت​لر دئمكدير. ادبي يازيلاردا «سام عمي» (عمو سام) اؤلكه​سي آدي ايله ده مشهوردور. بو ايسه «ساموئيل ويلسون»نون آديندان آلينميشدير. يئرلي خالق بو آداما « آنكئل سام» دئييرديلر. سام، عسگرلرين ارزاق تداركي ايله مشغول ايدي. او اَت​لرين اوستونه اؤز آدي​نين باش حرفلريني (يو.اس//us) دامغاسي ووردوغو اوچون آمئريكايا «سام عمي» (uncel sam) اؤلكه​سي دئديلر.

	آنگولا
	پورتاقاللي غصبكارلار بو اؤلكه​يه چاتديقدا آدي «نئدنگو» ايدي. بورادا حكمرانليق ائدن شاهين آدي «نگولا» اولدوغو اوچون پورتاقاللي​لار بو اؤلكه​يه «آنگولا» آديني وئرديلر. آدين معناسي بيزه بللي اولمادي. 

	اتريش
	نوريكوم آدي ايله ده تانينير. اتريش سؤزو، ايكي حصّه​​دن عبارت​دير. «Oster» (شرق، گون دوغان يئر) و «Reich»  ملك، توپراق، حكمرانليق ساحه​سي، شاهليق يئري و س.. دئمكدير. حرفي معناسي، شرق اؤلكه​سي، شرقي بؤلگه​سي، شرق حكمرانيلغي دئمكدير. قاجار دؤرو ايران متن​لرينده «نمسه» آدي ايله قيده آلينميشدير. دانوب اؤلكه​سي، موسيقي اؤلكه​سي، لقبي ايله ده مشهوردور. 

	اتيوپي
	1941-جي ميلادي ايله كيمي «حبشه» آدلانيردي. حبش ايسه، قديم يهود متن​لرينده نوح پيغمبرين نوه​سي، سامين ائولادلاريندان بير​نين آدي دير. آوروپالي​لار «ابي​سينيا» دئييرلر. حبشه​نين قديم آدلاريندان بيري ده، «كوش» اولموشدور. كوش دا نوحون نوه​لريندن بيري​نين آدي​دير. (سامين اوغلو). كوش سؤزو بيليادا (تورات) كوشيت فورماسيندا گلميشدير. حبشه​نين قديم آدلاريندان بيري ده «اكسوم» اولموشدور. روايت​لره گؤره، اكسوم «سباء ملكه​سي»نين نسليندن اولموشدور. ائله بونا گؤره ده، بعضاً حبشه​يه «سبا اؤلكه​سي» ده دئييرلر. «اتيوپي» سؤزو ايسه، منشأجه يونان ديليندن گلمه​دير. يونانلار آفريقانين قوزئي دوغوسونا (شمال شرق) اتيوپي دئيه مراجعت ائتميشلر. اتيوپي معناجا؛ زنگي​لر اؤلكه​سي (اوزو يانيق​لار اؤلكه​سي) دئمكدير. سؤزون اصلي ايسه لاتينجه Aethiops دور. يونانلار ايسه Aithiops (گونش حرارتيندن يانميش بنيز)كيمي ايشلتميشلر.

	اسپانيا
	ان قديم آدي «ايبريا» اولموشدور. همين آد «ايبر» آدلي خالقين آديندان آلينميشدير. فينيق​لر بورايا «هيسپانيا» (Hispania) دئييرميشلر. سونرا لاتين​لر «هيسپريا» كيمي آدلانديرميشلار. مسلمان​لار طرفيندن فتح اولدوقدان سونرا «آندولوس» كيمي آدلاندي. قاجار دؤرو متن​لرينده، اسپانيول، اسپاني كيمي گلميشدير. لقبي ايسه «ماتادورلار اؤلكه​سي»دير.  

	استراليا
	ايلك دفعه هولند​لي دنيزچي ويليام جونز طرفيندن كشف ائديلديگينه گؤره بورايا «يئني هولند» آدي وئريلدي. انگليس دنيزچي​سي «جيمز كوك» بورايا چاتديقدان سونرا، بو ؤلكه انگليس سومورگه​سي (مستعمره) اولدو. انگليس​لر بورايا «استراليا»آديني وئرديلر. Terra Australis. معناجا؛ گونئي//جنوب اؤلكه​سي) دئمكدير. استراليا «كانگورو اؤلكه​سي» لقبي ايله مشهور دور. 

	افغانستان
	افغان//افقان آدلي بير خالقين آديندان آلينميشدير. بيزجه آدين منشأيي توركجه «آباقان» طايفاسي آديندان آلينميشدير. آباقان ايسه؛ بؤيوك قارداش، بؤيوك آتا، بؤيوك خان دئمكدير. 

	اكوادور
	Aquator سؤزوندن آلينميشدير. معناجا، ‌ايستي بؤلگه دئمكدير. يئر كوره​سيني قوزئي و گونئي حصه​لرينه آييران فرضي قورشاق. «استوا خطّي». قاجار دؤرو متن​لرينده «اكاتور» كيمي گلميشدير. 

	اندونزي//ايندونئزيا
	اندوزي//ايندونئزيا، آدالار اؤلكه​سي​دير. 13-مين آدا​ني اؤزونده بيرلشديرميشدير. كريسوف كولومب آمئريكاني كشف ائتديكده، قيزيل دري​لرله اوز-اوزه گلير و اؤز فيكريجه هندوستانا چاتديغيني دوشونور ائله بونا گؤره​ده اورايا «اينديا» آديني وئرير. سونرالار بو سهوه گؤره آمئريكايا «وست اينديا» (غربي هيند) دئديلر. هولند دنيزچيلري ايسه «اندونئزي» آدالارينا چاتديقدا بو يئرلره «اِست اينديا» دئديلر. بير مدّت سونرا indonesia كيمي مشهور اولدو. بو آد ايكي حصّه​دن يارانميشدير. 1-ايندو: هندوستان+ نئزيا: آدالار(جزيره​لر) دئمكدير. 

	انگلستان
	قديم دؤرلرده لاتين خالقلاري طرفيندن «آلبيون» //albien كيمي آدلانميشدير. سونرالار سلت خالقلاري بورايا گليرلر. سلت​لر ايكي يئره بؤلورنودو1-گويدئل//گل2- بريتان//بريتون. انگستانين جنوبوندا يئرلشن سلت​لر «برتون»//«بريتون»لارين ياشاديغي، اراضي «بريتانيا» آدلاندي. همن آد، معيّن دؤرلرده، انگلستانين عمومي آدي كيمي گئديردي. بريتان//بريتون، منشأجه يونان س‍ؤزودور. بريتان سؤزو، ميلاددان 4 عصر قاباق بو تورپاقلاري كشف ائدن «پيته​آس» آدلي شخصين طرفيندن بو يئرلره وئريلميشدير.  يونان متنلرينده «pertanikai nesoi» كيمي گلن بو آد، معناجا «خال دويدورموش جمعيّت» دئمكدير. 5-جي ميلادي عصرده آورپانين وحشي طايفالاريندان اولان «انگل» و «ساكسون»لار بو يئرلره هجوم ائديرلر و انگلستانين بوگونكي آدي دا محض بو «انگل»​لرين آديندان آلينميشدير. آورپاليلار انگلستانا «انگل+لند//انگلند» دئييرلر. بو ايسه «آنگل​لر اؤلكه​سي» دئمكدير. موغول دؤرو ايران و فارس متن​لرينده «انگلتره» كيمي گلميشدير. قاجار دؤرو ايران متن​لرينده «انگريز//انگليس» كيمي گلميشدير. انگلستان آدينداكي، اِستان//ستان» اصلينده لاتين منشألي «stone»  سؤزوندن دير. اِستون سؤزو معناجا؛ داش دئمكدير. سونرالار همن سؤز مجازي اولاراق، اؤلكه​، يورد معنالاريني دا آلميشدير. «انگلوساكسون اؤلكه​سي»، «ماوراء البحار» لقبي ايله ده مشهور دور.

	اوردون
	اوردون آدلي چاي آديندان آلينميشدير. اوردون سؤزونون ايكي معناسي وار. 1- ايپك قماش نوعو، قيمتلي خز نوعو(حيوان دريسي) 2- صاف​لاشديرماق، تميزلمك، آريتلاماق. چؤمچه (كفگير)، سوزگج. اوردون اؤلكه​سي قديم دؤرلرده «كنعان»، «سداب اؤلكه​سي»، «ادوم»، «جلعاد»  كيمي ده آدلانيردي. آوروپالي​لار Jordan دئييرلر. خاچ دؤيوش​لري دؤرونده خاچ​پرست​لر طرفيندن «مونترال» آدلانيردي. 1328-جي گونش ايلينده شريف حسين الهاشمي​نين ائولادلاري بورادا حكومت باشينا گلديكدن سونرا «اردن هاشمي» آدلاندي.  

	اوروگوئه
	«اوروگوئه» آدلي چايين اطرافيندا بينا ائديلن شهر، چايين آديني آلدي. پورتاقال​ليلار بورايا  گلديكدن سونرا «ريودوْلاپلاتا» آدلانديرديلار. سونرالار، اسپان غصب​كارلاري طرفيندن «باندا اورنيتال» آدلاندي. برزيل خالقي ايسه «سيس پلاتين» آدلانديريرديلار. قاجار دؤرو ايران متن​لرينده «اروكائي» كيمي قيد اولموشدور. اوروگوئه سؤزونون معناسي بيزه بللي اولمادي. 

	اوگاندا
	19-جو عصرين اوّل​لرينده انگليس غصب​كارلاري بو اؤلكه​يه داخيل اولدوقدا «بوگاندا» آدلي شاه، بورادا حكومت ائديردي. انگليس​لر همن اؤلكه​ني «بوگاندا»آدلانديرديلار. سونرالار همن آدين اوّليندن «ب» سسي دوشموش و «اوگاندا» فورماسيني آلميشدير. معناسي بيزه بللي اولمادي.  

	ايتاليا
	ان قديم آدي «اوْزونيا» //Ausonia  اولموشدور. «اوزون» ايسه مشهور و افسانه​وي يونان قهرماني «اوديسئي»ين اوغلودور. اوزون بو تورپقلارادا ياشاديغي اوچون يونانلي​لار  بورايا «اوزونيا» آديني وئرديلر. قديم منبع​لر، ايتاليا آديني ايكي يئره يوزولار. 1- يونانلي​لارا گؤره، مشهور افسانه​وي قهرماني «ايتالوس» بورادا حكومت ائتميشدير. ايتالوس چوخ عدالتلي و عاغيللي اولموشدور. قانون  و مدنيّتي يئرلي خالقين ايچري​سينده يايماغا چاليشميشدير .اوزونيا خالقي، حؤرمت اولاراق «ايتالوس»ون آديني اؤلكه​لرينه وئرميشلر.2- يونان اساطيرينه گؤره؛ مشهور افسانه​وي قهرمان هئركول، اون​ايكي مرحله​لي بير سيناقدان كئچمه​ليدير. بو سيناقلارين بيرينده، geryon آدلي بير آدامين اينك​لريني معيّن بير بؤلگه​يه آپارمالي اولور. يولدا اينك​لرين بيري هئركولون اليندن قورتولو بوگونكي ايتاليانين جنوب سمتينه گئدير. لاتين خالقي همين اينه​يي «uitulus» آدلانديرديلار. اوتيلوس معناجا؛ قاچان بيزوْو، قاچاق بيزوْو (گوساله​ي فراري) دئمكدير. اوتيلوس، سونرالار ايتاليا فورماسينا دوشموشدور. بير سيرا منبع​لر ايسه، «ايتاليا» سؤزونو، ميلاددان قاباق بورادا ياشاميش يئرلي «ويتوْلي»// «ايتالي» خالقي​نين آديندان يارانديغيني قيد ائديرلر.        

	ايران
	«ايران» تورك منشألي آد دير. بو سؤزو، قوندارما آريا سؤزو ايله باغلاييرلار. احال بوكي هئچ بير ملّتيت آدي «مونّث» (قادين​جنسي) جنس​لي اولماميشدير. آريا سؤزو ايسه مونّث آددير. ايران سؤزو، ايلك دفعه شاهنامه​ده گلميشدير. شاهنامه ده​كي «ايران» جوغرافي جهتي نامعلوم اولان ميفيك آد​دير. بعضاً بوگونكي افغانستان، بعضاً روسيانين جنوبي،‌ بعضاً‌ده بوگونكي تاجيكستان اؤلكه​لري ايله اوست اوسته دوشور. شاهنامه​ده گلن جوغرافي فاكتلارلا تماميله ضديّتلي و ايرانين هارادا اولدوغو بللي اولمور. «ز زابل به ايران از ايران  به تور / براي تو پيمود اين راه دور» بو بيت​ده، زابل​دن ايرانا و ايراندان تورانا(آذربايجانا )گئتمك​دن صحبت آچيلير. آنجاق دقّت ائتديكده بللي اولوركي، ايران بو گونكي «كوير»لوت​دا يئرلشن بير بؤلگه​ اولمالي​دير. بندهشن هندي ده«ايرانويچ به ناحيت آذربايجان  و به قرا باغ كنوني است» (بورادا ايسه، ايران آذربايجان بؤلگه​سينده دير).......ايران سؤزو: اير//ار+ان حصّه​لريندن يارانميشدير. اير//ار: انسان ،كيشي، دؤيوشچو، دلاور «آن//ان» ايسه، جمع شاذ شكيلچيسي​دير. جمع شاذ اوچون مثال​لار چوخدور. بوست+ان=بوستان، پريش+ان=پريشان، ريح+ان=ريحان، دند+آن=دندان، اير+ان=ايران. ايران سؤزونه ايلك معنا وئرن سؤزلوك «ديوان​اللغات​الترك» محمود كاشغري​دير. ديواندا «ارن» فورماسيندا گلميشدير. سونرالار «سنگلاخ» و «اللغات النوائيه والاستشهادات الجغتائيه» ده ايرن//ايران، ايرن​ليك//ايران​ليك كيمي گلميشدير. ايران آديني فارس منشألي سؤز حساب ائدنلر چوخ بؤيوك سهوه يول وئريرلر. قديم ايران آدلاريندا «آن//اَن» كومپونئنتي ايله بيتن آدلار يوخدور.

	ايرلند
	قديم لاتين ديلينده «هيبئرينا» دئييليردي. همن آد فارس ديلينده «ابرنيا» كيمي داخيل اولموشدور. ايرلند سؤزو معناجا «اير»لرين اؤلكه​سي دئمكدير. آنجاق بوگونه قدر اير سؤزونون معناسي بللي اولماميشدير.

	ايسلند
	اورتا عصيرلرده وايكينگ​لر طرفيندن كشف ائديلميشدير. قوزئي قطبه ياخين اولدغو اوچون بوزلارلا احاطه اولونموشدور. ائله بو مناسيبته گؤره «iceland» (بوز اؤلكه​سي) آدلانميشدير. يئرلي خالق اؤز اؤلكه​لرينه «اِسلانت» دئييرلر.

	بحرين
	معناجا، «دنيزلر» و «قوشا دنيز» دئمكدير. قديم دؤرلرده، مختلف آدلاري اولموشدور. تيروس، آرادوس، تيلون، منتوكي، ني​دوكساكي ....قديم ايران متن​لرينده «اسپيدگان» كيمي قيد اولموشدور. 

	برزيل
	1500-جي ايلده پورتاقال دنيزچيسي «پئدرو كابرال» طرفيندن كشف ائديلميشدير. سيّاحلار بورادا قيرميزي بوياق كيمي استفاده ائديلن بير نوع قرمز رنگلي آغاجا راست گلديلر. همين آغاجدان الده ائديلن قرميز رنگ آوروپايا گئديب چاتدي. آورپاليلار همين آغاجين آديني، يئني كشف اولموش اؤلكه​يه وئرديلر. برزيل معناجا «قيرميز رنگلي​آغاج» دئمكدير.

	برمه
	قديم هيندلي​لر برمه​يه «سووار نابهومي» دئميشلر. يئرلي خالق ايسه اؤز مملكت​لرينه «ميانما» دئييرلر. احتمال اولونور​كي، برمه «بورمز» قبيله​بيرلشمه​سي​نين آديندان آلينميشدير. فرانسيزلار «بيرماني» كيمي قيد ائديرلر. قاجار دؤرو ايران متن​لرينده «بيرما» و «بيرمن» كيمي قيد اولموشدور.

	بلژيك
	قديم آدي «نئدرلند» دير. نئدرلند معناجا؛ «آلچاق يئر، ‌درين يئر، چوخور يئر» دئمكدير. سونرالار «بلژ» خالقي​نين آديني گوتورموش و «بئلژيك//بئلچيكا» آدلانميشدير.  

	بوركينافاسو
	قديم آدي «upper volta» (يوخاري ولتا) اولموشدور. سونرالار «بوركينافاسو»يا چئوريلميشدير. معناجا «خيرخواه آدملار اؤلكه​سي» و «ياخشي​ انسان​لار اؤلكه​سي» دئمكدير.

	بولغارستان
	قديم آلان توركلري​نين تشكيل ائتديگي اؤلكه​دير. آلان ديلينده «بولقاريون» (داغ اته​يينده ياشايان خالق) معناسيندادير. بولغار آدي قديم توركجه​ميزده​كي «بولقاماق»‌فعليندن​دير. بولقاماق: باتيرماق، كيرلتمك، قاريشديرماق، بولاماق معناسينداير. بعضاً «بولماق» ايله ده ايضاح ائديلير. بو ايسه، تاپماق، الده ائتمك آنلاميندادير.

	بوليوي
	18-جي عصرين اوّل​لرينه قدر اسپانلارين مستعمره​لرينه داخيل ايدي. 1825-جي ايلده گونئي آمئريكانين استقلال قهرماني «سيمون دوْ بوليوار»ين مبارزه​سي نتيجه​سينده، غصبكار اسپانلارين اليندن خيلاص ائديلن تورپاقلار، آزادليغيني الده ائتميش. يئرلي خالق «بوليوار»ين آديني ابدي​لشديرمك اوچون اؤلكه​لريني «بوليويا» آدلانديرميشلار.

	پاپوآ
	بو گون «ئيني گينه» كيمي دونيادا تانينير. «پاپوآ» معناجا «قيوريم ساچ» دئمكدير.

	پاراگوئه
	برزيل تورپاقلاريندان قايناقلانان «پاراگوئه»آدلي چايين آديندان آلينميشدير.

	پاناما
	ايلك دفعه اسپان دنيزچيلري طرفيندن كشف ائديلميشدير. اسپانلار يئني كشف ائتديگي يئرين آديني «وئراگوآ» قويدولار. سونرالار آتلانتيك و ساكيت اوكئاني بيرلشديرن پاناما كانالي​نين آدي، خاطره اولارق بو اؤلكه​يه وئريلدي. پاناما بير نوع بؤركه (پاپاق) ​دئييلير. همين پاناما آدلي بؤرك، مركزي و گونئي آمئريكادا بيتن خصوصي خورما آغاجي​نين يارپاقلاريندان حاضيرلانير.

	پرو
	«پرو» آدلي چايين آديندان آلينديغي احتمال ائديلير. 

	پورتاقال (پرتغال)
	صفوي دؤرو متن​لرينده «سوزيتانيا» كيمي قيد اولموشدور. پورتاقال آدي «پورت كالنسه» آديندان اختصار ائديلميشدير. كالنسه /كاله مشهور شهر آدي​دير. پورت ايسه، «بندر» ياخود «واغزال» دئمكدير.

	پورتوريكو
	كريستيف كولومب طرفيندن كشف ائديلميشدير. «puerto rico»  معناجا؛ «ثروتلي بندر،‌ ثروتلي دنيز واغزالي» دئمكدير. 

	تانزانيا
	يئرلي خالق اؤز يوردونا «موانگانو» دئييرلر. «تانگانيكا» آدلي مشهور گؤلون آديندان آلينميشدير. بير سيرا تاريخ​چيلره گؤره بو اؤلكه​نين آدي «تانگا» شهري​نين آديندان آلينميشدير.

	تايلند
	قديم آدي «سيام»دير. سونرالار چين​دن بورايا كؤچوب گلن «تايي» خالقي​نين آدي ايله مشهور اولدو. «تايي​لند» معناجا، «تايي​لرين اؤلكه​سي» دئمكدير. بير سيرا عاليم​لر تايلند سؤزونو آنلاميني «سربست اؤلكه، آزاد اؤلكه»‌ كيمي ايضاح ائديرلر.

	جامائيكا
	ايلك دفعه كريستوف كولومب طرفيندن كشف ائديلميش. همن دؤرده  «آرواك» آدلي خالق بورادا ياشاييرديلار. گؤزل طبعيته و انگين ياشيل​ليق ساحه​لرينه ماليك اولان بو تورپاقلارا، يئرلي خالق «ژاي ماكا» دئييرديلر. ژاي ماكا معناجا؛ «ياز اؤلكه​سي//باهار يوردو» دئمكدير. 

	الجزاير
	قديم آدي «نوميديا» اولموشدور. بعضي دؤرلرده «بربرستان»دا دئييلميشدير. «صحرا اؤلكه​سي»، «آتلانتيك اؤلكه​سي» آدلاري ايله ده مشهوردور. آورپاليلار «آلگيرا» دئييرلر. حرفي معناسي «آدالار» دئمكدير. 

	چاد
	يئرلي خالق اؤز يوردلارينا «tchad»  دئييرلر. چاد معناجا «گؤل، دنيزجيك» دئمكدير. آفريقا قيطعه​سي​نين بؤيوك و مشهور «چاد گؤلو» همين اؤلكه​نين آدينا  چئوريلميشدير.

	چك​اسلواكي
	«چك» و «اسلوواك»  خالقلاري​نين آديندان آلينميشدير.

	چين
	«چه​اين» آدلي حكومت سلسله​سي​نين آديندان آلينميشدير. همين حكومت «تسين» آدلي شخص طرفيندن قورولموشدور. «ت» و «س» حرفلري بير بيري​​نين يانيندا «چ» كيمي تلفّظ ائديلير. آوروپادا «چاينا»، عربلر ايسه، «صين» فورماسيندا قيد ائديرلر. چينلي​لر اؤزاؤلكه​لرينه «چونگ​هوا» دئييرلر. بو اؤلكه​ده ياشايان اويغور توركلري چين دئييل، «چونگو» كيمي قيد ائديرلر.

	دانمارك
	ان قديم آدي «ژوتلند» اولموشدور. معناجا «ژوتلارين يوردو» دئمكدير. دانمارك ايسه «دان» خالقي​نين آدي​ ايله باغليدير. دان خالقي آوروپانين شماليندا و بوگونكي «سوئد» بؤلگه​سيندن تاريخ صحنه​سينه گلميشلر. دان خالقي، ژوتلارا غلبه چاليب يوردلارينا صاحيب دوردولار. همين دؤردن بو يئرلره«دان+مارك» دئييلدي. مارك معناجا «يئر، ملك» دئمكدير.  

	دومنيكن
	اسپان سيّاحلاري بو اؤلكه​ني كشف ائتديكدن سونرا «سنت دومنيك» آدلي بير دين خاديمي​نين خاطره​سيني عزيزلمك اوچون اونون آديني بو يئره وئرديلر. اسپان​لار «سانتو دومونيكو» دئييرلر.

	رودزيا
	بو گون زيمباوه آدلانير. آوروپالي غصب​كار «سيسيل رودِس)ين آديندان آلينميشدير. رودس سؤزو ايسه «اسكانديناو» منشألي لغت​دير. معناجا «آوارچي، كورَكچي» (پاروزن كشتي) دئمكدير. همن سؤز «روس» فورماسيندا اسلاو خالقي​نين اتنيك آدينا چئوريلميش و اسلاولارين ياشاديغي اؤلكه​يه ده «روسيه» دئييلير. بو ايسهان بؤيوك تاريخي سهودير.

	روماني
	روم آدلي خالقين آديندان آلينميشدير. روماني خالقي اؤوزنو قديم «روم»لولارين نسليندن بيليرلر. روم ايسه «اوتاق، ائو» معناسيندا دير.

	زامبيا
	زامبي اؤلكه​سي آنلاميندادير. زامبي چايي​نين آديندان آلينميشدير.​

	ژاپون
	يئرلي خالق اؤلكه​لرينه «نيهون»//«نيپون» دئييرلر. معناجا «گونش اؤلكه​سي، گونشين منبعي» دئمكدير. ژاپون خالقي يوردلاريني «داي نيپون» (بؤيوك ژاپون) دا آدلانديريرلار. قديم روايت​لره گؤره، چين خاقاني يازديغي مكتوبدا، ژاپون شاهينا «تاي نيه پونگ كوك» (گونش طالع​لي بؤيوك اؤلكه​ شاهي​)دئيه مراجعت ائتميشدير. همن آد بير مدّت سونرا ماركوپولونون سياحت كيتابيندا «چي​پان​گو//ژي​پان​گو» كيمي قيد اولموشدور. سونرالار همين آد سيپانكو//جيپان فورماسينا دوشمودور. معاصير دؤرده «ژاپون» فورماسيندا ايشلنمه​يه باشلاميشدير.

	ساحل​عاج
	بين الخالق آدي«ivory coast»دور. معناجا «فيل​ديشي ساحيل//شيرمايي ساحيلي»‌دئمكدير. بو اؤلكه​ده چوخ ساييلي فيل ياشايغي اوچون «فيل​لر اؤلكه​سي» لقبي ايله ده تانينير.

	السالوادور
	اسپان دنيزچيلري بو اؤلكه​يه گلمزدن اوّل «گوسكاتلان» آدلانيردي. اسپان دنيزچيلري​نين بورايا گليشي؛ مسيحيّت دونياسي​نين مقدّس​لريندن اولان «سالوادور»ون دوغوم گونو ايله اوست اوسته دوشدويو اوچون بورايا «السالوادور» آدي وئريلدي. السالوادور معناجا؛ قورتاريجي، نجات وئرن دئمكدير.

	ساموآ
	ساموآ (samoa) آدلي قبيله​نين آديندان آلينميشدير.  


	سان مارينو
	قديم آدي «مونت تيتانو» اولموشدور. 301-جي ميلادي ايلده مسيحيّت ديني​نين مقدّس​لريندن اولان «سنت مارينوس»، مسيحيّتي دريندن اينانان بير قوروپ جمعيّت​له بورايا گليب يورد سالميش. دونيانين ايلك جمهوريّت سيستئم​لي دولتي  ايسه بورادا قورولموش. همن كيچيك جمهوريّت سونرالار «سنت مارينوس»ون خاطره​سينه «سان مارينو» آدلاندي. 

	سريلانكا (سيلان)
	قديم يونان منبع​لرينده «تاپروبانه» كيمي قيد اولموشدور. مسلمان منبع​لرينده «سرانديب» كيمي قيد اولور. مسلمان و يهود قايناقلارينا گؤره، حضريت آدمين هبوط ائتديگي يئردير. «سينهالي» و «لانكا» آدلي خالقلارين آدلاريندان آلنيميشدير. معناسي بيزه بللي اولمادي.

	سنگاپور
	سنگاپور، مالاياي ديلي​نين لغت خزينه​سينه داخيل​دير. معناجا؛ اسلان شهري (شير شهري) دئمكدير.

	سنگال
	موريتانيادان بو اؤلكه​يه گليب يورد سالان «نكا» يا «سنكا» قبيله​سي​نين آديندان آلينميشدير.

	سوئد
	Svear خالقي​نين آديندان آلينميشدير. قديم رومالي​لار Svioni  و سوئي​يون دئميشلر. قارجار دؤرو متن​لرينده «سويتيه» كيمي قيد اولموشدور. يئرلي اهالي​نين ديلينده «sverige»  فورماسيندا ايشله​نير. معناسي بيزه بللي اولمادي.  

	سوئيس
	آلمان منشألي «شووايتس» سؤزوندن آلينميشدير. فرانسيزلار «سويز» كيمي قيد ائديرلر. 

	سوازيلند
	تاريخچيلر احتمال ائديرلر كي، ان قدي آدي «انگوا» و «نگاوان» اولموشدور. سونرالار بورادا ياشايان «سووازي» (swazi) خالقي​نين آدي ايله مشهور اولموشدور. سوازيلند «سوواز»لار اؤلكه​سي دئمكدير. 

	سودان
	عربلرين ديلينده «بلاد سودان» دئييلير. سودان معناجا، «زنگي​لر، قارا آدام​لار»ين اؤلكه​سي دئمكدير.

	سوريّه
	ان قديم آدي «ابلا»دير. سونرالار «آرام» آدي ايله ده مشهور اولموشدور. آرام نوح پيغمبرين نوه​سي (سامين اوغلو)دير. بير سيرا تاريخچيلر «سوريّه» آديني «سوريان»ي طايفه​سي​نين آدي ايله علاقه​دار ساييرلار.  

	سومالي
	سومال آدلي خالقين آديندان آلينميشدير. سومال يئرلي خالق ديلينده سود(شير) معناسيندادير. دئيلن​لره گؤره، يئرلي خالق قوناقلاريني سود و عطيرله قارشيلاييرميشلار. ائله بو مناسيبت​له «سود و عطير اؤلكه​سي» لقبي ايله ده مشهوردور. بعضي قديم متن​لره گؤره قديم مصيرلي​لر اؤز تانريلاري​نين منشأيني بورادان بيليرميشلر. ائله بونا گؤره ده، بو اؤلكه​يه «سومالي» [تانريلار اؤلكه​سي] آديني وئرميشلر.   

	سيئرالئون
	1462-جي ميلادي ايلده پورتاقال​لي سيّاح طرفيندن كشف ائديلدي. سيّاح بو اؤلكه​يه «Sierra leone» آديني وئردي. سيئرالئون معناجا؛ آسلان داغلاري، شير داغلاري دئمكدير.

	شام
	نوح پيغمبرين اوغلو «سام»ين تحريف اولونموش آدي حساب ائديرلر. بعضي عاليم​لر ايسه، «سول طرف، سول ال» كيمي ده ايضاح ائديرلر. [كنعانين ائولادلاري، يول آيريجينا چاتديقدا سول طرفه يؤن آلديلار، اونلار شام دئييلدي..]. قديم آرامي و سورياني ديللرينده «شام» آديني 1-«خال​خال//خاللي» 2- «تورپاغي- آغ، قارا و قيرميزي رنگه چالان يئر» كيمي معنا ائديرلر. 

	شيلي
	اسپان ديلينده ايكي معناسي واردير.1- آياق​قابي باغي (بند كفش) [خريطه​ده اوزون بير شيريق كيمي گؤروندويونه گؤره] 2- بير نوع كوْل بيتگي​سي (درختچه). آنجاق يئرلي خالقين ديلينده؛ «قوراخليغين قورتولوغو يئر، شورانليغين سونا چاتديغي بئر» كيمي ايضاح ائديلير. 

	عجمان
	عرب اؤلكه​لريندن​دير. غيري عرب​لرين يورد سالديغي و سكونت ائتديگي عرب تورپاغي​دير. «عَجَمان» سؤزو معناجا عرب؛ ديليني دانيشا بيلمه​ين (غير عرب//فارس) دئمكدير. 

	عدن
	اطاعت، بنده​ليك، قوللوق معناسيندادير. عدن سومئر منشألي «ائدين» سؤزوندن​دير. معناجا، «كنار يئر»، «اكيلمه​ين تورپاق ساحه​سي» دئمكدير. مجازاً بهشت معناسيندا اولدوغونو دا يازيرلار.

	عراق
	ان قديم آدي «سومئر» اولموشدور. مختلف منبع​لرده و دؤرلرده «آكئد//آكاد»، «آشور»، «بابل» آدلاري ايله​ده تانينميشدير. دجله و فرات چايلاري بورادا اولدوغونا گؤره عربلر «بين النهرين» يونانلار ايسه «مزوپوتاميا» [ايكي چاي آراسي] دئميشلر. قديم ايرانلي​لار ايسه «سورستان» دئميشلر. سلجوق توركلري ايراندا حكمرانليق ائدن زامان بورايا «عراق عجم» دئيه مراجعت ائتميشلر. عراق آديني بعضاً؛  «كؤك»، «ريشه»، «دامار» معناسيندا اولان «عرق» سؤزوندن آلينما حساب ائدن​لر ده واردير، آنجاق كؤك معناسيندا اولان «عرق» س‍ؤزو، توركجه «اوروق» سؤزوندن اولا بيلير. بعضي عالم​لر عراق آديني فارسجا «ايراه» سؤزوندن حساب ائدير، معناسيني ايسه، دنيز كناري، ساحيل، سو قيراغي، چئوره، شيديرغي ياغيش، سو تولوغونو تيكمك اوچون استقاده ائديلن گؤن​شيريغي و.. كيمي ايضاح ائديرلر. لاكين عراق آدي​نين يارانديغي بير دؤروده فارس ديلي اولماميشدير. بيرده​كي فارسجا حساب ائديلن «ايراه//ايراك» سؤزو توركجه «ايراق» (قيراق يئر، كنار يئر، اوزاق) سؤزوندن آلينميشدير. 

	عربستان
	عرب​لرين مملكتي دئمكدير. عرب سؤزو ايسه عبرانيجه «اريبه//عريبه» كؤكوندن​دير. معناجا؛ «يانميش يئر، بيتگي​سيز يئر، قوراخليق، شوران يئر،‌ ايس​سيز يئر» دئمكدير. 

	عمّان
	ان قديم آدي مگن (magan)اولموشدور. بعضي تاريخچيلر «مزون» كيمي ده قيد ائتميشلر. قديم منيع​لرين بير سيراسي يهود پيغمبري حضرت ابراهيمين سلاله​سيندن اولان «عمان»نين آدي ايله ايضاح ائديلر. بعضي منبع​لر عماني، ابراهيم پيغمبرين اوغلو («عمان‌بن ابراهيم خليل»)،  بعضي​لري ايسه نتيجه​سي حساب ائديرلر. («عمان‌بن سبأبن يفثان‌بن ابراهيم خليل الرحمان»​). عمان معناجا، آتانين قارداشلاري (عمي​لر)‌طايفا، قوهوم دئمكدير. عمان آدي عبرانيجه «عمّ» سؤزوندن آلينميشدير.

	فرانسه
	قديم آدي گال//گوْل دور. گال//گوْل فرانسه​ده ياشاميش قديم بير خالقين آدي​دير. اورتا عصيرلرين بيرينجي ياريسيندا galis دئييليردي. خاچ دؤيوشلريندن سونرا عربلر طرفيندن «افرنج//افرنجه//فرنج» آدلاندي، بو آدي ايسه  اوچونجو ميلادي يوز ايل​ليك​ده ژرمن خالقيندان اولان «فرانك» خاقلي​نين عرب​لشميش آديندان آلينميشدير. فرانكلار بو اؤلكه​يه هجوم ائديب «گول» قبيله​سينه غالب گلديكدن سونرا اونلارين يئرلريني غصب ائتديلر، سونرا همن يئرلر «فرانك» قبيله​سي آدي ايله مشهور اولدو. بوگونكي فرانسه سؤزو ايسه فرانك سؤزونون دَييشميش واريانتي​دير. آختاريشلاريميزا گؤره، فرانك سؤزو فرانكسيس آنتروپونيميندن آلينميشدير. معناجا، قورتولموش، سربست، حرّ، آزاد دئمكدير.

	فنلاند//فينلانديا
	آوروپا اؤلكه​لريندن​دير. فين+لاند//لند سؤزلريندن يارانميشدير. فين؛ بو تورپاغين ان قديم ساكيني اولان قبيله​نين آدي​دير. لند//لاند ايسه اؤلكه و يئر دئمكدير. فين​لر بو اؤلكه​​نين يئرلي​سي دئييل، گلمه خالق​دير. 

	فيجي
	ساكيت اوكئانين جنوب حصّه​سينده يئرله​شير. 846 آدادان عبارت بير اؤلكه​دير. ايلك دفعه اولاراق 1643-جو ايلده مشهور هلند​ دنيزچي​سي «آبئل تاسمان» طرفيندن كشف ائديلميشدير. 

	فيليپين
	1521-جي ايلده اسپان دنيزچي «ماژئلان» طرفيندن كشف ائديلدي. ماژئلان يئني كشف ائتديگي يئره «سنت لازارو» آديني وئردي. بير مدّت سونرا، اسپان شاهي «ايكينجي فيليپ»ين خاطره​سينه «فيليپين» آدلاندي. فيلي​پين​ده ياشايان مسلمانلار طرفيندن ايسه «بانگ مورو» آدلانير. يئرلي خالق طرفيندن«فيليپيناس» آدلانير. 

	قبرس
	ان قديم دؤرلردن بو اؤلكه​ده «مس» استحصال ائديلديگينه گؤره، يونانلار طرفيندن «كوپروس» آدلانميشدير.. كوپروس ايسه، يونان ديلينده «مس» دئمكدير. همن كوپروس//كوپرس سؤزو عرب ديلينده «قبرس» فورماسيني آلميشدير. بين الخالق تشكيلاتلاردا سايپروس Cyprus كيمي ايشله​نير.

	كامبوج
	ان قديم آدي «فونان» اولموشدور. سونرالار «خمِر» آدلاندي. 19-جو عصردن ايسه كامبوج آدلاندي. كامبوديا كيمي ده آدلا​نير. قاجار دؤرو ايران سندلرينده «كامبيج» كيمي قيد اولموشدور. بين خالق تشكيلاتلاردا كمپوچيا//كامبوديا كيمي قيد اولور. 

	كامرون
	آفريقا قيطعه​سي​ اؤلكه​لريندن​دير. پورتاقال سيّاحلاري «كامروش» آدلي ​داغ سلسله​سي و چاي آديني بو يوردا وئرركن. «ش»سسيني  دَييشميش و «كامرون» فورماسيندا يايميشلار.

	كانادا
	ايلك دفعه اولاراق 16- جي عصرده، مشهور سيّاح «ژاك كارنيه» طرفيندن كشف ائديلدي. اصلينده «كاناتا» يئرلي خالق ديلينده، «كند، خالق توپلوسو(جامعه)» دئمكدير. فونئتيكا و لئكسيكولوژي جهتدن قديم توركجه​ميزده​كي «كنت» سؤزونه عين معنادا دير..

	كره
	ايلك آدي «چوزن» دير. چوزن ايسه «ساكيت سَحَر اؤلكه​سي»، «دينج سحر اؤلكه​سي» دئمكدير. يئرلي خالق ايسه اؤزو «چوسون» دئييرلر. ژاپونلار ايسه «تيوسن» دئييرلر.10-جو ميلادي عصرده«كوريو» آدلي بير خاندان بورادا حكومت قورموش. آوروپالي​لار همن خاندانين آديني (كوره//كره) بو اؤلكه​يه وئرديلر. 

	كستاريكا
	ايلك دفعه مشهور دنيزچي كريستوف كولومب طرفيندن كشف ائديلميشدير. كولومبو مشايعت ائدن، اسپانلي قيزيل آختاريجي​لاري بو اؤلكه​يه «كستاريكا» دئميشلر. معناجا «ثروتلي ساحيل» «زنگين ساحيل» دئمكدير.  

	كلمبيا
	قاجار دؤرو ايران سندلرينده «كلمبي» و ياخود «كلومبي » كيمي قيد اولموشدور. مشهور سيّاح كريستوف كولومبون آديندان آلينميشدير.

	كنگو//كونگو
	«كونگو» آدلي چايي​نين آديندان آلينميشدير.

	كنيا
	آفريقانين شرقينده يئرلشن «كنيا» داغي​نين آديندان آلينميشدير. 

	كوبا
	1492- جي ايلده كريستيف كولومب طرفيندن كشف ائديلدي. اسپان شاهي​نين قيزي​ شرفينه «جوانا آداسي» آديني آلدي. 1508 – جي ايلده اسپان شاهي «بئشينجي فرديناند» شرفي و خاطره​سينه «فرناندينا// فردينانديا» كيمي آدلاندي. بير مدّت سونرا كوبا آدي ايله مشهور اولدو. كوبا ايسه «سانتياگو دِكوْبا» آدي​نين اختصاريندان يارانميشدير. يئرلي اسپان خالقي​نين​ ديلينده «كووا» دئييلير. «كارائيب سيرقاسي» لقبي ايله ده مشهوردور.

	كويت
	عرب اؤلكه​لريندن​دير. «كويت» سؤزو قالا(قلعه، دژ) معناسيندادير. عالم​لر بو آدين منشأييني «كوت» س‍ؤزوندن بيليرلر. [كوت ايسه قديم هند ديلينده قلعه آنلاميندا گلميشدير. كويت مضغّر اولموش «كوت» سؤزنوندن​دير. بيزجه «كيچيك قالا» كيمي ايضاح ائديليرسه داها دوغرو اولاردي. 

	گابن//گابون
	گابون آدلي چايين آديندان آلينميشدير. 

	گامبيا
	گامبي آدلي چايين آديندان آلينميشدير. 

	گرينلند
	«ياشيل اؤلكه» دئمكدير. گرين: ياشيل+ لند: اؤلكه، يورد، يئر.

	گواتمالا
	Guatuso آدلي بير قبيله​نين آديندان آلينميشدير. 

	گينه
	منبع​لره گؤره، پورتاقال سيّاحلاري بو اؤلكه​نين كشف ائدركن، همن يئرده حكومت ائدن شاهين آديني بو اؤلكه​يه وئرميشلر. بو آدي ايكي شكيلده ايضاح ائديرلر. 1- تانينماز،‌ تانينماميش2-.«سويون قايناغي» «اؤزك»، «سويون گؤزه​سي»، «دنيزلرين آرخاسيندا نامعلوم يئر» . آمئريكادا ياشايان ايتاليان مهاجرلري زنگي​لره «گينه​اي» دئميشلر. بلكه ده گينه آدي بو سؤزدن آلينميشدير. بعضي منبع​لر بورادا حكومت ائتميش«guinea» آدلي قديم بير شاهين آديندان آلينما حساب ائديرلر.

	لائوس
	تايي قبيله​سي​نين شعبه​لريندن اولان «لائو» طايفاسي​نين آديندان آلينميشدير. منبع​لره گؤره، اونلار چين​ين جنوبوندان بورايا گلميشلر.«هندوچين كؤرپوسو» لقبي ايله ده مشهوردور.

	لبنان
	ان قديم آدي «فنيقيّه»​دير. يعني فينيق​لرين يوردو. فينيق​لر ماهر دنيزچي خالق اولموشلار. ايلك ايدئوگرام اليفباني دا اونلار ياراتميشلار. يونانلار اليبفاني فينيق​لردن آلميشلار. فينيق سؤزو، يونان منشألي سؤزدور. يونان ديلينده؛ چاناغيندان موْر(ارغواني) رنگي استحصال ائديلن بير نوع زنقله و ياخود باليق قولاغينا (صدف، قارني​ياريق، دنيزحيواني) دئييليردي. يونان خالقي ، بنؤوشه​يي و قيرميز رنگه ده مجازي اولاراق «فينيق» دئميشلر. لبنان سؤزو ايسه منشأجه آرامي ديليندن آلينميشدير. معناجا؛ آغ اؤلكه، آغ رنگلي يورد دئمكدير. لاتين ديلينده «ليبانوس» كيمي قيد اولموشدور. فراسيز ديلينده «ليبان» و «لبانن» كيمي قيد اولور. روس ديلينده «ليوان» كيمي سس​لنير.

	لوكزامبورگ
	يئرلي خالق ديلينده «لوكسامبور» كيمي ايشله​نير. لوتسلبورك كيمي ده گلميشدير.13 – ج و عصرده آوروپادان عائيله​وي شكيلده گليب بو اؤلكه​ده يورد ساليب بورايا مسلّط اولان «لوكزام» آدلي بير دوُك (ثروتلي كيشي) آديندان آلينميشدير. لوكزامبورك اصلينده «لوكزام»ين وطني و يوردو دئمكدير.

	لهستان
	آوروپاليلار «پولاند» روسلار ايسه «پولياك//پالياك» دئييرلر. پولياك آدي اسلاو منشألي «پول» قبيله​سي​نين آديندان آلينميشدير. همين آد، موغول دؤرو ايران سندلرينده «پولا» كيمي گلميشدير. قاجار دؤرونده ايسه «پولوني//پولونيا» كيمي گلميشدير. 6-جي ميلادي عصرده، اسلاو اؤلكه​سي و خالقلاري اوچ قارداش آراسيندا بؤلوندو، بو قارداشلارين بيري​نين آدي «لئه// لئخ» ايدي. لئخين ياشاديغي بؤلگه​يه لخستان//لهستان و ياخود «لازستان» دئييلدي. يئرلي خالق اؤز مملكت​لرينه «پولسكا» دئييرلر.

	ليبريا
	آفريقا اؤلكه​لريندن​دير. زنجي​لر اؤلكه​سي، قارا آمئريكا، لقب​لري ايله ده مشهوردور. بين​الخالق تشكيلاتلاردا «ليبريا» آدي ايله تانينير. ليبريا معناجا «آزادليق» دئمكدير.

	ليبي
	«لبو» آدلي قبيله​نين آديندان آلينميشدير. بعضاً «رِبو» كيمي ده قيد اولور. بو سؤزو، قديم مصر  ديلينه (قبطي)منسوب ائديرلر. آفريقانين شماليندا، مصرين ياخين​ليغيندا ياشايان قبيله​ آدي دير. يونانلار آفريقا قطعه​سي​نين شماليندا ياشايان بربر (وحشي) خالقلاري همن «لبو» قبيله​سي نسليندن حساب ائديرلر. بين​الخالق تشكيلاتلار آراسيندا «ليبيا» دئييلير.

	مالاگاشي// ماداگاسكار
	ايلك زمانلار ماداگاسكار (آي آداسي) كيمي مشهور اولموشدور. سونرا بورادا ياشايان «ماله» خالقي نامينه «ماله​گاشي» آدلاندي. 

	مالاوي
	قديم آدي، «نياسالند»​دير. معناجا، «نياسا»لار اؤلكه​سي دئمكدير. استقلال  الده ائتديكدن سونرا «مالاوي»  آديني آلميشدير. مالاوي ايسه  بورادا يئرلشن مشهور گؤلون (درياچه) آدي​دير.

	مالت
	بو اؤلكه​نين خالقي اؤز يوردلارينا «مالتس» دئييرلر. قديم آدي ايسه «MELİTA» اولموشدور. 

	مالزي
	ان قديم آدي «كورسونسوس اورا»​دير. انگليس​لر «گلدن كورسونسوس» دئييرلر، معناجا «قيزيل (طلا) ياريم آداسي» دئمكدير. جغرافياچيلار بو مملكته «قيزيل اؤلكه​سي» دئميشلر. مالزي آدي «مااله» خالقي​نين آديندان آلينميشدير. مالاكا، مالايا//مالايان كيمي ده تانينير. 

	مجارستان
	اورتا عصرلرده «آوار خانليقلاري» آدي ايله تانينيردي. بولغارلار بورايا گلديكدن سونرا، «بولغار خانليقلاري» آآدلاندي.9-جو ميلادي عصرده «مگارلار//مجارلار» آوروپايا يوروش ائدركن بو اؤلكه​يه گلديلر. ماجارلار، بير مدّت بورادا قالديلار ائله بونا گؤره ده، هن يئره «مجارستان» آدي وئريلدي. بين الخالق تشكيلاتلاردا هونگوري//هنگري آدي ايله تانينير. بو ايسه آوروپايا يوروش ائدن قديم تورك خالقلاريندان اولان «هون»+ «اويغور» [بلكه ده «اون​اويغور»] قبيله​لري​نين آدي ايله باغلي اولابيلر.

	مراكش
	قديم آفريقانين قوزئي باتي​سيندا (شمال غربي) ياشايان خالقلارا وئريلن «moor» و «murako» آديندان آلينميشدير. موراكو معناجا، «كيشي​لر اؤلكه​سي» دئمكدير.

	مصر
	بين الخالق تشكيلاتلاردا qebt//copt//copts// egyp كيمي مشهوردور. يونان منشألي «اگيپتوس» سؤزوندن آلينديغي احتمال ائديلير. معناجا «قارا توپراق»‌دئمكدير. قديم مصر خالقي نيل چايي ساحيلينده كي،  قاراتورپاغا و ياخود قارا يئره «كِمِت» دئييرميشلر.  بعضي عالم​لر نوح پيغمبرين نوه​سي «قبط»ين آديندان آلينديغيني احتمال ائديرلر. قبط «حام»ين اوغلودور. قديم ايران داش عابيده​لرينده «mudray» كيمي قيداولموشدور. «مصر» سؤزو قديم عرب ديلينده «شهر» دئمكدير. [لاكين بيزجه «مصر» سؤزو عربجه دئييلدير]

	مغولستان
	چنگيزخانين جدّ​لريند اولان «مونقول» خانين آديندان آلينميشدير. بو سؤزو، معناجا «دؤيوشچو، جيلاسين، ايگيد، جنگاور» كيمي وئرسه​لرده بئله دئييلدير. اصلينده بو خالقين جنگاورليگي تاريخ​ده اولان حربي يئنيلمزليگي بئله مجازي معنايا سبب اولموشدور. مغول سؤزو منشأجه تورك سؤزو دور. اوغوز خانين بو طايفايا وئرديگي آددير. «مونگ+اوْل» غملي كدرلي اوْل، هميشه قايغيلي اوْل دئمكدير. بو سؤزو جامع التواريخ رشيدي​نين مولفي «رشيدالدين فضل الله همداني» ده تصديق​له​يير. 

	مكزيك
	ايلك دفعه ايتاليا سيّاحلاري طرفيندن كشف ائديلدي. يئرلي اهاليسي قديم آزتك قيزيل دري​لري اولموشلار، مكزيك سؤزو، همن خالقين دؤيوش تانريلاريندان ساييلان «مكزتيلي»نين آديندان آلينميشدير. آزتك اؤلكه​سي آدي ايله ده مشهوردور. قاجار دؤرو ايران سندلرينده «مكسيك» كيمي قيد اولموشدور. بين الخالق تشكيلاتلاردا مكسيكو كيمي تانينير. يئرلي خالق ديلينده ايسه، مخيكو و مجيكو كيمي ايفاده ائديلير. [مكسيكا اصلينده، دارچين آغاجلاري اؤلكه​سي دئمكدير]

	موزامبيك
	موسامبيك كيمي ده قيد اولموشدور. پورتاقال​ليلار بو يئره گلديكده «موانا موتاپو» آدلي شاه طرفيندن اداره اولوندوغو اوچون بو يئرين آديني «اِل​موانا موتاپو» قويدولار. بو آد بير او قدر ياييلمادي. بير مدّت سونرا پورتاقال​ليلارين ايلك لؤوبر سالديقلاري «موزامبيك» شهري​نين آدي، بوتؤو بير اؤلكه​نين​ آدينا چئوريلدي. موزامبيك، بو شهري بينا ائدن «موسي السّام​بيق»آدلي شخصين  آديندان آلينميش دير. داها دوغروسو بو آدين پورتاقال​لاشديريلميش فورماسي​دير. همن شخص آدي​نين سون حصّه​سي ايسه توركجه​ميزده​كي «بيگ//بيق»دن آلينمادير.

	موناكو
	موناكو شهري​نين آديندان آلينميشدير. بير سيرا تاريخچيلر قديم«مونگامكو» آديندان آلينديغيني دئييرلر. دئييلن​لره گؤره كئچميش دؤرلرده «مونگ//مونك» آدلي بير راهيب بورادا ياشاميش و اوندان سونرا بورايا همن راهيبين آديني وئرميشلر. 

	نامبيا// ناميبيا
	همن اؤلكه​نين باتي (غرب) ساحيل​لرينده اولان «ناميب» صحراسي​نين آديندان آلينميشدير.

	نروژ
	«نورسه» // «نورويك» خالقي​نين آديندان آلينميشدير. نورويك// نورس اصلينده لاتين منشألي «نورديكوس» سوزوندن آلينمادير، بو ايسه «شمال» (قوزئي) دئمكدير. يئرلي خالق ديلينده «نورگه» كيمي ايشله​نير.

	نيجر
	نئقرو (NEQRO) سؤزونون دَييشيلميش فورماسيدير. نئقروْ معناجا، قارانليق، توتقون دئمكدير. ا يئرلي خالق زنجي (سياه پوست) اولدوغونا گؤره بئله آدلانميشدير. بين الخالق آدي «نايجر»دير. 

	نيكاراگوآ
	1924 – جي ايلده اسپان سيّاحلاري طرفيندن كشف ائديلميشدير. «نيكارائو» آديندان آلينميشدير. نيكارائو يئرلي «ناهواتلان» ​قبيله​سي​نين ياشاديغي اراضي​نين آدي اولموشدور.

	نيوزلند (زلاند نو)
	مشهور دنيزچي «آبئل تاسمان» بو اؤلكه​ني كشف ائتميشدير. هولندين «زيلند» بؤلگه​سينه اوخشارليغي اؤروندن بورا «نيوزلند» [يئني زيلند] دئييلدي. فارس متن​لرينده «زلاند نو» كيمي قيد اولور.

	واتيكان
	ايتاليانين پايتاختي اولان «روم» شهري​نين ايچينده يئرلشن اؤلكه. آديني روم شهري​نين قوزئي(شمال) طرفينده يئرلشن«واتيكانو» تپه​ليگيندن آلميشدير. واتيكانو منشأجه لاتين س‍ؤزودور. معناجا، «سولو يئر،‌ سو شهري» دئمكدير.

	ونزوئلا
	ايلك اسپان دنيزچي​لري (سيّاحلار) بورايا چاتاندا سويون اورتاسيندا و ديرك​لر اوزرينده  تيكيلميش ائولري گؤردوكده ايتاليانين «ونيز» شهري گؤزلرينده جانلاندي. ائله بونا گؤره ده اونلار بو اؤلكه​يه «ونيزوئلا» (كيچيك ونيز) آديني وئرديلر. ونيز شهري​نين آدي ايسه چوخ قديم زمانلارد بو شهرده ياشان VENET و ياخود HENET قبيله​سي​نين آديندان آلينميشدير. ونزوئلانين «آمئريكا ونيزي»، «كيچيك ونيز»، «نفت اؤلكه​سي» كيمي لقب​لري واردير.

	ويتنام
	ويتنام آدي ايلك دفعه اولاراق، ميلاددان قاباق 208 – جي ايلده چين منبع​لرينده قيد اولموشدور. ويتنام، قديم دؤرلرده چين مملكتي​نين مستملكه​لريندن حساب ائديلديگي اوچون چين​ليلر بورايا «نام ويت» آدي وئرميشلر. سونرالار (264-جو ايل) چين خالقي «نام ويت»آديني ANNAM آدي ايله دَييشديردي. آنام سؤزو ايسه معناجا؛ دينج گونئي، ساكيت جنوب دئمكدير. 1502 – جي ميلادي ايلده بيرداها آدي دَييشديريليب DAIVIET (داي ويت) اولدو. 1802 –جي ايلده «ويتنام» آدي ايله مشهور اولدو. بيزجه ويتنام آدي اصلينده انام+ويت سؤزلري​نين آناگرام (ويت+انام) اؤلموش فورماسيندان تؤرنميشدير.  

	هلند
	دنيز سويّه​سيندن(سطح دريا) آشاغي اولدوغونا گؤره دونيا خالقلاري آراسيندا «چوخور يئر»، «آلچاق يئر» آدي ايله مشهوردور. آوروپاليلار طرفيندن «نيدرلند//ندرلند» آدلانير. بو ايسه چوخور يئر، درين يئر معناسيندادير. آلمان خالقي ايسه هلند اؤلكه​سينه «داچ» دئييرلر. آلمان ملّتي ديلينده «داچ//دويچ» دئييلير. دويچ سؤزونون احتمالي معناسي ايسه «ملّت» دئمكدير. هولند اؤلكه​سينه كيكرلند (قورباغا اؤلكه​سي)ده دئييلير. 

	هندوراس
	بو يئري كشف ائدن «هوندوراس» آدلي شخصين آديندان آلينميشدير. سؤزون معناسي، درين​ليك​لر (اعماق) دئمكدير.

	هندوستان//هند
	قديم آدي «بهار» ياخود «بهارات» اولموشدور . بو سؤز، معناجا «اوديّه​لر، خوش قوخولو بيتگي​لر، عطير، خوش قوخو » دئمكدير. بعضي دؤرلرده «مهابهارات» (بؤيوك بهار) كيمي ده قيده آلينميشدير. بير سيرا عالم​لر «بهار» آديني هند منشألي حساب ائتميرلر و بو سؤزو هندوستانا مهاجر (گؤچري)كيمي گليب يورد سالان «بهار»//«بيها» قبيله​سي​نين آديندان تؤرنديگيني قيد ائديرلر. لاتين ديلينده هندوستان اؤلكه​سينه «ايندوس» دئميشلر. بعضي قديم متن​لرده «سندهو» كيمي قيد ائتميشلر. پوشتو (پشتو)ديلينده بو اؤلكه​يه «آبباسين» دئميشلر. بير سيرا عاليم​لري ايسه سيندهو (هندهو//هندو) سؤزونون معناسيني، «چايلار آناسي// چايلارين آناسي» كيمي ايضاح ائتميشلر.  

	يمن
	عرب اؤلكه​لريندن دير. معناجا؛ خوشبخت، خوشبختليك دئمكدير

	يوگوسلاوي
	قديم آدي ايليري//ايلئري دير. يوگوسلاو سؤزو ايكي حصه​دن عبارت​دير. 1-يوگ: جنوب، گونئي 2-اسلاو: نجيب،‌ شريف. 

	يونان
	بو اؤلكه​نين آدي دونيا ديللرينده «گَرِك»، «گرئك» ، گه​رس، كه​رس، GREECE فورمالاريندا گئدير.. يونان خالقي اؤزلرينه HELLAS يوردلارينا ايسه HELLEN آديني وئرميشلر. يونانليلار اينانيرلاركي، مشهور تانري و ميفيك دؤيوشچو و قهرمان «هلن» كيشي​نين اوچ اوغلو اولموشدور1- İON2- AEOLOS 3- DORUS. يونان خالقي ايسه همن اوچ اوغولدان عمله گلميشلر. ائله بونا گؤره ده «هلن» آديني اؤز يوردلارينا وئرميشلر. [بيزجه بو قديم يهود اينانجي و ديني كيتابلاريندا گئدن نوح پيغمبر و اونون اوچ اوغلو سام، حام، يافث و بشر نسلي​نين بونلاردان تؤره​مه​سي داستانيندان آلينميشدير]. عرب-ايران منبع​لريندن يونان آدلي بير كيشي​نين نسلي حساب ائديلن خالقين يوردونا دا «يونان» دئميشلر. [ بيزجه يونان آدي هلن كيشي​نين بيرينجي اوغلو اولان «ايون»نون عرب​لشديريلميش فورماسينا جمع علامتي حساب ائديلن«ان» آتيرماقلا ياراديلميشدير. ايون+ان=ايونان سونرالار آدين اوّلينده اولان «ا» سسي دوشموش و «يونان» فورماسيني آلميشدير. يئرلي خالق ديلينده «هلان» و «الاس» كيمي ده ايشله​نير. 

